
ஸம்ஸாரதா³வாநலஶாமகாய
ம்ரு’த்யுஞ்ஜயாயாமிதவிக்ரமாய ।

ஸுராஸுரௌகா⁴ர்சிதபாது³காய
ஶிவாஸமேதாய நம: ஶிவாய ॥ 1॥

குந்தே³ந்து³ஶங்க²ஸ்ப²டிகோபமாய
மஹேஶ்வராயாஶ்ரிதவத்ஸலாய ।

ஶ்ரீநீலகண்டா²ய யமாந்தகாய
ஶிவாஸமேதாய நம: ஶிவாய ॥ 2॥

பு⁴ஜங்க³சக்ராதி⁴பபூ⁴ஷணாய
நாநாமணிப்⁴ராஜிதகுண்ட³லாய ।

கர்பூரகௌ³ராய ஸுரேஶ்வராய
ஶிவாஸமேதாய நம: ஶிவாய ॥ 3॥

கோ⁴ராதி⁴காகௌ⁴க⁴நிவாரணாய
ஸ்வர்கா³பவர்கா³தி³ப²லப்ரதா³ய ।

நிராமயாயாந்த⁴கஸூத³நாய
ஶிவாஸமேதாய நம: ஶிவாய ॥ 4॥

த்ரிகாக்³நிகாலாய மநோந்மநாய ।
த்ரியம்ப³காய த்ரிபுராந்தகாய ।

காலாக்³நிருத்³ராய ஜக³ந்மயாய
ஶிவாஸமேதாய நம: ஶிவாய ॥ 5॥

த³யாஸமுத்³ராய நிதீ⁴ஶ்வராய
த⁴நேஶமித்ராய ஸுதா⁴மயாய ।

காருண்யரூபாய மநஸ்கராய
ஶிவாஸமேதாய நம: ஶிவாய ॥ 6॥

ப்³ரஹ்மேந்த்³ரவிஷ்ண்வாதி³ஸுரார்சிதாய
தே³வாதி³தே³வாய தி³க³ம்ப³ராய ।

அநந்தகல்யாணகு³ணார்ணவாய
ஶிவாஸமேதாய நம: ஶிவாய ॥ 7॥

வேதா³ந்தவேத்³யாய ஜக³ந்மயாய
கைலாஸவாஸாய ஶிவாத⁴ராய ।

ஶிவஸ்வரூபாய ஸதா³ஶிவாய
ஶிவாஸமேதாய நம: ஶிவாய ॥ 8॥

இதி ஸ்துத்வா மஹாதே³வம் ஸர்வவ்யாபிநமீஶ்வரம் ।
புந: புந: ப்ரணம்யாத²ஸ்கந்த³ஸ்தஸ்தௌ² க்ரு’தாஞ்ஜலி:॥ 9॥
॥ இதி ஶ்ரீநமஶ்ஶிவாஷ்டகம் ஸம்பூர்ணம் ॥

